
А ў музычным творы «Се́ча пры Ке́ржанцы» Мікалая Ры́мскага-
Корсакава — эпізод гістарычнай бітвы. Калі быць уважлівым, то 
можна не толькі пачуць гукі бітвы, адчуць рытм коней, якія скачуць, 
але і ўявіць вобразы людзей, якія ваююць.

Свет мастацтва дзіўны. Ён нібы вытканы са шматлікіх тэм 
і сюжэтаў. Кожны новы твор мастацтва — новая сустрэча і но-
вая загадка. Засталося толькі пастарацца разгадаць яе...

П Ы Т А Н Н І  І  З А Д А Н Н І

1. У гэтым параграфе вы даведаліся, хто такі аўтар твора мастацтва. Пе-
ралічыце мастацкія творы (жывапісу, скульптуры, музыкі, архітэктуры), 
з якімі вы пазнаёміліся ў гэтым параграфе і электронным дадатку. Якія 
творы мастацтва створаны сучаснымі аўтарамі? Чаму вы так вырашылі?

2. Паслухайце сімфанічную карціну «Сеча пры Кержанцы» Мікалая Рым-
скага-Корсакава. Уважліва разгледзьце рэпрадукцыю работы Мікалая 
Рэ́рыха з аднайменнай назвай. Якія пачуцці ў вас выклікаюць абодва 
творы? Пра што расказваюць аўтар-жывапісец і аўтар-кампазітар? Якая 
тэма адлюстравана ў гэтых творах?

Т В О Р Ч А Я М А Й С Т Э Р Н Я

3. Раскажыце сваім сябрам пра мастацтва. Якія героі вам цікавыя? Над 
якой важнай праблемай вам хацелася б паразважаць? Якія віды мас-
тацтва вы выбралі б для сваёй творчасці? Падзяліцеся сваімі ідэямі
з аднакласнікамі. Давайце паспрабуем рэалізаваць вашы прапановы
ў гэтым навучальным годзе!

§ 3. І Н С Т Р У М Е Н Т Ы І  М А Т Э Р Ы Я Л Ы М А С Т А К А

Як з’яўляецца твор мастацтва? Для таго каб наблізіцца да 
разгадкі таямніцы мастацкага твора, паспрабуем прыадкрыць засло-
ну і паназіраць за працэсам яго стварэння. Зазірнём у мастацкую 
майстэрню. Што там нас чакае?

Спачатку мы ўбачым аўтара мастацкага твора. Незалеж-
на ад таго, над чым працуе аўтар — над карцінай, скульптурай 

ці музычным творам, мы будзем назы-
ваць яго Мастаком. Мастаком з вялікай 
літары...

Мастак выбірае тэму будучага твора і 
сродкі, якія спатрэбяцца для яе мастацкага 
ўвасаблення. Адзін Мастак выкарыстоўвае 
колер, другі выбірае слова, трэці — гук... 
Гэта значыць, у кожнага віду мастацтва 
свая мова. Нельга да канца зразумець ча-
лавека, калі размаўляць з ім на розных 
мовах. Так і ў мастацтве. Каб зразумець 
Мастака, трэба разумець мову, на якой ён 
размаўляе.

Пры стварэнні карціны «Сланечнікі»
галандскі мастак Вінцэ́нт Ван Гог выка-
рыстоўваў сакавітыя аранжавыя і жоўтыя 
тоны. Можна меркаваць, што яркая коле-
равая гама з’яўляецца ўвасабленнем сонца 
і радасці. Сланечнікі здаюцца жывымі, на-
поўненымі асаблівай энергіяй — вось-вось 
галоўкі кветак нахіляцца да нас і шапнуць 
пра штосьці вельмі важнае...

Якія ж інструменты і матэрыялы спатрэ-
біліся жывапісцу ў яго працы? Карці-
на «Юны мастак» французскага мастака 

Вінцэнт Ван Гог.
Сланечнікі

Франсуа-Юбер Друэ.
Юны мастак

Від маста�цтва — форма творчай дзейнасці, 
у якой аўтар увасабляе сваю ідэю, задуму.

Сродкі маста́цкай выра́знасці — мова, 
з дапамогай якой розныя віды мастацтва 
камунікуюць з намі.

Франсуá-Юбе́ра Друэ́ падкажа адказ. Разгледзеўшы яе, вы заўважы-
це палатно, палітру, фарбы, пэндзлі...

У скульптуры «Пагрозлівы Амур» Эцьéна Мары́са Фальканэ́ бог 
кахання Амур выяўлены ў вобразе гуллівага, загадкавага хлопчыка. 
Прыціскаючы пальчык да вуснаў, ён заклікае нас да маўчання, дзякуючы 
чаму мы, гледачы, нібы становімся датычнымі да тайны юнага бажаства.

Якія інструменты і матэрыялы выкарыстоўвае скульптар? І зноў 
падказка. На карціне «У майстэрні скульптара» італьянскага мастака 
Віторыа Рынья́на мы бачым майстра, які трымае ў адной руцэ разец, 
у другой — амаль гатовую фігурку хлопчыка на шары.

У сваёй працы скульптары выкарыстоўваюць альбо цвёрдыя
матэрыялы — мармур, дрэва, альбо пластычныя (мяккія) матэрыя-
лы — гліну, воск...

Апавяданні, казкі, вершы складаюцца са слоў. З дапамогай слоў 
мы размаўляем з сябрамі. Але слова з’яўляецца таксама асноўным 
сродкам выразнасці мовы пісьменніка. Прыслухайцеся да шуму 
крылаў птушак у вершы Рыгора Барадуліна. Так і хочацца падняць 
галаву і паназіраць за птушкамі.

Шум чуваць з усіх бакоў — 
Ля шыпшыны шмат шпакоў. 

Рыгор Барадулін (са зборніка «Воз вёз лёс»)

Віторыа Рыньяна.
У майстэрні скульптара

Эцьен Марыс Фальканэ.
Пагрозлівы Амур

Музычнае мастацтва ствараецца з дапамогай гукаў. Выкарыстоў-
ваючы разнастайнасць іх спалучэнняў, кампазітар «малюе» вобразы 
чалавека, прыроды, з’яў навакольнага свету. У музыцы мы можам 
пачуць інтанацыі чалавечай гаворкі, смеху, плачу. А можам, слухаючы 
яе, уявіць, як маршыруюць салдаты, танцуюць дзеці, адчуць подых 
ветру або шум марскога прыбою.

У знакамітым «Вальсе» выдат-
ны кампазітар Ара́м Хачатура́н здо-
леў перадаць слухачу найглыбей-
шыя чалавечыя перажыванні. Па-
рывістая, страсная, усхваляваная 
музыка вальса звяртае нас да ча-
лавека, яго пачуццяў і пакут. Музыка «Танца № 10» са знакамітага 
Астраме́чаўскага рукапісу* «малюе» іншую карціну: грацыёзныя 

Джава́ні Мары́я Бернардоні.
Касцёл Божага цела (Фарны) 
(г. Нясвіж, Беларусь)

Уладзімір Жба́наў.
Дойлід 

(г. Мінск, Беларусь)

Архітэкту́ра — мастацтва
ствараць будынкі
і збудаванні.

* Астрамечаўскі рукапіс (вядомы таксама пад назвай «Полацкі сшытак») — 
помнік музычнай культуры, у якім сабраны песні і танцы, распаўсюджаныя на 
беларускіх землях у XVII стагоддзі.

рухі пар у прыгожых адзеннях на балі ў велізарным старадаўнім
замку.

Архітэктуру часта называюць «застылай музыкай». Як няма 
двух аднолькавых музычных твораў, так няма двух аднолькавых пом-
нікаў архітэктуры. Любы твор архітэктара: жылы дом, бібліятэка або
мост — адлюстроўвае яго ўяўленні аб прыгажосці.

У музыцы «малююць» гукам. У паэзіі выкарыстоўваецца 
слова. Сродак выразнасці ў жывапісе — колер. У архітэкту-
ры і скульптуры важныя форма і аб’ём. Калі вы навучыцеся 
разумець асноўныя сродкі выразнасці ў розных відах мас-
тацтва, то пачуеце голас Мастака і наблізіцеся да таямніцы
яго твора.

П Ы Т А Н Н І  І  З А Д А Н Н І

1. Разгледзьце творы мастацтва, прадстаўленыя ў параграфе і элек-
тронным дадатку. Да якіх відаў мастацтва яны адносяцца? Прывядзі-
це прыклады твораў розных відаў мастацтва, з якімі вы пазнаёміліся на 
ўроках музыкі і выяўленчага мастацтва раней.

2. З параграфа і электроннага дадатку вы даведаліся пра інструменты і 
матэрыялы жывапісца і скульптара. Назавіце інструменты і матэрыялы, 
якімі карыстаюцца кампазітар, пісьменнік, фатограф.

Т В О Р Ч А Я М А Й С Т Э Р Н Я
3. Паслухайце ў інфармацыйных крыніцах «Танец № 10» з Астраме-
чаўскага рукапісу. Апішыце яго характар. Чым, на ваш погляд, танца-
вальная музыка XVII стагоддзя адрозніваецца ад сучаснай: характарам, 
рытмам, тэмпам ці манерай выканання? Як вы думаеце чаму? Пафан-
тазіруйце і падбярыце танцавальныя рухі, якія адпавядаюць характару 
«Танца № 10». 

Правообладатель Адукацыя і выхаванне




